
PARC berispe UK-blad

‘n ONTSTELDE mnr. Glen Snyman, Oudtshoorniet, stigter en sameroeper van PARC (People Against Race Classification), het verlede Vrydag die kampus van die Universiteit Kaapstad besoek om sy misnoeë uit te spreek met ‘n berig wat in die studentekoerant, Varsity, verskyn het. Die berig handel handel oor ‘n opname wat by die universiteit gedoen is om te bepaal watter ras die mooiste is. Dit het die afgelope week wyd in die land en in die media kritiek uitgelok. 

“Watter ras is die mooiste? Die Suid-Afrikaanse ras natuurlik!” sê Snyman. “Watter nonsens raak die mense van die UK nie alles kwyt nie? Mens verwag nie so iets van mense wat by ‘n plek van hoër opvoeding studeer nie!” Volgens Snyman het hy Vrydag sy ontevredenheid oor die berig met die adjunk-redakteur van Varsity gedeel. “Ek het hulle vertel dat die Universiteit Kaapstad deel is van ‘n Suid-Afrikaanse gemeenskap en dat hulle nie eers moet skade doen en dan later verskoning wil vra nie. Om te sê dat ‘n sekere groep van God se skepping “leliker” is, is so laag as wat kan kom. Ons moet met groter sensitiwiteit na ander verwys. Die studente wat aan hierdie opname deelgeneem het, behoort hand in eie boesem te steek.”

Snyman sê PARC probeer mense nader aan mekaar bring. Hy het een van PARC se plakkate wat handel oor gemengde huwelike, op ‘n kennisgewingbord by die universiteit geplak. “Ek dink die skoonheidsmiddels op ons nuwe plakkaat (PARC vir ‘n raslose gesig) is iets wat elke Suid-Afrikaner nodig het.” (PARC se nuwe plakkaat verskyn op bl.3 van Die Hoorn).

